
O‘zbekiston bayrog‘i ko‘tarildi chinakam,
Ushbu kunni ayting-chi, qay birimiz kutmadik.
Zarur bo‘lgan chog‘da goh dor tagida turib ham,
Qay birimiz tarixning sinovidan o‘tmadik.

Dong‘il safarga chiqdi endi hur O‘zbekiston,
Kimgadir oyoqosti, kimga u osmon bo‘ldi.
Shukrkim, o‘z-o‘zini tanidi keksa jahon,
Ya’ni o‘zbek davlatin jumlai jahon bildi.

Ne-ne kamsituvlarni ko‘rgan shu boshim bilan 
Ona xalqim, qoshingda tizza bukib turibman.
O‘zbekcha gapirganda, bir chuqum oshim bilan
Sadaqai baxting deb borim to‘kib turibman.

Garchi doim ungandir gulchechaklar bog‘imda,
Temur va Navoiyni eslaymiz takror-takror.
Men-ku uzoq yasharman, lekin ketar chog’imda
Tepamda egilajak o‘z tug‘im – bayrog‘im bor!

Nasib etmish bu kunlar, taralsin yangroq unlar,
Do‘stlar bilan yonma-yon qutlaylik bu ayyomni.
Iloyo boshimizga kelmasin qaro kunlar,
O‘zbegim, deb ko‘taring, do‘stlarim, oltin jomni.

O‘ZBEK ADABIYOTIDA MUVASHSHAHLARGA DOIR ADABIY MUNOZARALAR
 
Annotatsiya: maqolada muvashshahchilik an’anasi va u bilan bog‘liq adabiy munozaralar haqida so‘z boradi. 

Ayrim ulamolarning ulug‘ shoirlar ijodiga nisbatan biryoqlama noxolis munosabatlari va bunga ularning asosli 
javoblarini yoritishga harakat qilingan.

Kalit so‘zlar: muvashshah, g‘azal, muxammas, oyat, hadis, munozara, mahorat.
Annotation: the article talks about the tradition of muvashshah and the literary discussions associated with it. 

Some scholars have tried to shed light on the one-sided biased attitudes towards the creations of the great poets 
and their justifiable responses to this.

Keywords: muvashshah, gazal, muhammas, verse, hadiths, discussion, skill.

ХIХ asrning ikkinchi yarmi – ХХ asr boshlari o‘zbek adabiyotida muvashshahchilik an’anasi ommalashgan davr 
hisoblanadi.  Feruz, Kamiy, Miskin, Haziniy, Muqimiy, Muhyi, Zavqiy, Zoriy, Qoriy, Rojiy, Furqat kabi ulug‘ shoirlar 
muvashshahchilikda shuhrat qozonishgan. Ular yaratgan muvashshahlarni ilmiy asosda o‘rganish adabiyot 
tarixining qorong‘i jihatlarini yoritishda muayyan darajada xizmat qiladi. Maqsud Shayxzoda, Aziz Qayumov, 
Sharif Yusupov, Qo‘ldosh Pardayev singari olimlarning bu mavzuga oid tadqiqotlari muvashshahning o‘ziga xos 
xususiyatlarini yoritgani, unga doir munozaralarga oydinlik kiritgani jihatidan ahamiyatlidir. 

Bu davrda muvashshahchilik an’anasi shu darajada ommalashganki, hatto, shoirlik va nazmchilik hunari 
muvashshahchilikdagi mahorat bilan o‘lchangani manbalarda ta’kidlanadi[4,91-92]. Bu holning 1910-yillarda 
dastlab “Al- Isloh” jurnalida, keyin esa boshqa vaqtli nashrlarda ko‘pgina munozaralarga sabab bo‘lganligini 
adabiyotshunoslar tomonidan atroflicha o‘rganilib, tahlil qilingan. Munozara jurnalning 1916-yilgi 11-sonida 
“O‘ratepali Mulla Bahriddin tarafindin savollar” tashlanishi bilan boshlanadi [3,43]. Unda jamiyatda ro‘y berayotgan 
katta ijtimoiy hodisalar zamon shoirlarining ishqiy va hajviy she’rlariga bog‘liq talqin etiladi. Muallif matbuot 
nashrlarida chop etilayotgan an’anaviy adabiyotga xos oshiqona she’rlarni tanqid qiladi. Shundan keyin bu masala 
millat ziyolilari, ulamolar o‘rtasida keng muhokama qilina boshlaydi. Toshkentlik Maqsudxo‘ja mufti mazkur masala 
yuzasidan qizg‘in bahsga kirishib, “Al-Isloh”ning bir necha sonlarida maqolalar chop ettirib, ... zamon shoirlarining 
ishqiy mavzudagi muvashshahlarini nazarda tutib, bu kabi she’rlarni  axloqsizlik va tubanlik manbai sifatida talqin 
etadi... Maqsudxo‘ja mufti butun xalqqa  ishqiy va hajviy she’rlar yozish ham, unday she’rlarni o‘qish ham gunoh 
degan fatvo beradi. Ana shunday davom etgan qizg‘in bahsga shoir Zavqiy ham qo‘shiladi. U Maqsudxo‘ja muftiga 
javoban keskin fikr bildirib, “Ishtiboh” nomli maqolasi bilan chiqadi. Zavqiy  Maqsudxo‘ja mufti va Mulla Bahriddinning ishqiy 
she’rlar haqidagi mulohaza-muhokamalarining noto‘g‘ri, fatvosining asossiz ekanligini aytib, munozaraga kirishadi.U 
muftiga oyat va hadislar asosida javob beradi. Ishqiy she’rlar bilan axloqsizlik o‘rtasida farq borligini tushuntirmoqchi 
bo‘ladi. U “musulmon kishining qilmishini tekshirmasdan turib, gunohkorlikda ayblash joiz emasdur” mazmunidagi hadisi 
sharifni keltirib, muftining fatvosini inkor etadi... Zavqiyning bu maqolasi ulamolarning jiddiy e’tiroziga sabab bo‘ladi 
[3,43]. O‘z chiqishlarida zamon shoirlari ijodini himoya qilgan Zavqiyga matbuot sahifalaridan joy bermay qo‘yganlaridan 
so‘ng esa bevosita xalq ommasiga, adabiyotning haqiqiy muxlisi ekanligini ko‘rsatishga kirishadi. “Afandilar” she’ri ana 
shunday voqelik hosilasidir. 

Munozara va bahslar  “Al-Isloh” jurnalining bir necha sonlarida, shuningdek, “Oyna”, “Sadoi Farg‘ona”, “Sadoi 
Turkiston” kabi nashrlarda ham davom etadi. Bu shoirlarga nisbatan tuhmat, biryoqlama xulosa-aybnomalar ekanligi, 
shubhasiz.  Ulug‘ shoirlar ijodiga nisbatan bunday asossiz ayblovlarning qo‘yilishi, ularni qattiq iztirobga solgani, 
tabiiy. Adabiyotshunos olim A. Qayumov Furqat lirikasi tadqiqiga bag‘ishlangan “She’riyat jilolari” qo‘llanmasida 
kuyunchaklik bilan shunday yozadi: “Agar ba’zi muvashshah yozgan nazmbozlar bu she’riy shakldan g‘ayri adabiy, 
g‘ayri axloqiy maqsadlarda istifoda etgan bo‘lsalar, unday she’rlar adabiyot va ilm doirasidan tashqaridadirlar. 
Bunday hollarning Furqatdek ulug‘ mutafakkir shoirga hech qanday aloqasi yo‘q! 

 Ha, shoir Furqat ijodi misolida aytilgan bu fikrlarni Muqimiy, Muhyi, Haziniy, Zavqiy kabi barcha ulug‘ shoirlar 
ijodiga nisbatan ham aytish mumkin.

